
HITZAURREA
Nafarroan, osasungintza zertan eta ekitate, unibertsaltasun, zerbitzu-kalitate eta herritarren parte-hartzearen printzipioetan dago oinarrituta. Hori horrela, martxoaren 29ko 33/2023 Foru Dekretuak arautzen du prestazio ortoprotesikoa (kanpoko ortoprotesien modalitatea), eta sortzen du Nafarroan prestazio ortoprotesikoa kudeatzen laguntzen duten establezimenduen erregistroa.
Dekretu horren indar-hartzeak agerian utzi ditu haren aplikazio praktikoaren zailtasun zenbait, zuzen-zuzenean eragiten dutenak ezinbestekotzat jotzen diren produktu ortoprotesikoen eskuragarritasunean. Produktu horiek erabakigarri gertatzen dira autonomia pertsonalari eusteko, aukera-berdintasuna bermatzeko eta desgaitasuna dutenek eta sostengu teknikoaren beharrean dauden pertsonek bizitza sozialean parte-hartze erabatekoa izan dezaten faboratzeko. Murrizgarri horiek behin eta berriro izan dira salatuak gizarte-entitateen, paziente-elkarteen eta sektoreko profesionalen aldetik.
Hertsiki araugintzari buruzkoak diren zertzeladez harago, egoera honek aiurri sozial eta etikoko erronka bat pizten du: ziurtatu behar da Nafarroako osasungintzak erantzun bizkorra, ekitatiboa eta herritarren egiazko premiei egokitua eskain dezala. Ortoprotesia ezin da soil-soilik baliabide tekniko gisa irudikatu; horrez gain, giltzarria da inklusiorako, ahalduntzerako eta oinarrizko eskubideen benetako egikaritzerako.
Horregatik guztiagatik, proposatzen da xedapen gehigarri berri bat erants dakiola azaroaren 8ko 17/2010 Foru Legeari, Nafarroako Foru Komunitatean osasunaren alorrean pertsonek dituzten eskubideei eta betebeharrei buruzkoari. Xedapen horrek 33/2023 Foru Dekretua aldatzera behartuko du, ezinbesteko produktu ortoprotesikoetarako irispide egiazkoa eta diskriminaziorik gabekoa bermatze aldera, bai eta paziente-elkarteek, gizarte-entitateek eta zentro ortoprotesikoek berrikuspen-prozesu osoan parte har dezaten ziurtatze aldera ere.
Artikulu bakarra. Xedapen gehigarri berri bat eransten zaio azaroaren 8ko 17/2010 Foru Legeari, Nafarroako Foru Komunitatean osasunaren alorrean pertsonek dituzten eskubideei eta betebeharrei buruzkoari:
“Hirugarren xedapen gehigarria. Prestazio ortoprotesikoa arautzen duen martxoaren 29ko 33/2023 Foru Dekretua partaidetzaz berrikustea.
Nafarroako Gobernuak, foru lege honen indarraldia hasten denetik sei hilabeteko gehieneko epean, 33/2023 Foru Dekretua aldatuko du, horren aplikazioa dela-eta prestazio ortoprotesikoetarako irispidean detektatu diren murriztapen, mugapen eta zailtasunak konpontzeko xedez, eta zeregin horretan zinezko parte-hartzea izanen dutelarik pazienteen elkarteek, desgaitasunaren alorreko ordezkaritasuna duten gizarte-entitateek eta zentro ortoprotesiko laguntzaileek. Foru Dekretuaren aldaketak honako hauek bermatuko ditu: a) erabiltzaileak modua izan dezala gehieneko finantzatze-zenbatekoaren eta kasuko produktuak duen salmenta-prezioaren arteko aldea ordaintzeko, b) prestazio-eskuratzea hobetzea, Oinarrizko Osasun Laguntzako sendagilearen preskripzio-ahalmenari dagokionez, preskripzio-egile den medikuak produktuei horiek pazientearenganatuak izan ondoren oniritzia eman behar izateari dagokionez, produktu batzuk preskripzio berezikotzat deklaratzeari dagokionez eta produktu-moten arteko bateraezintasunak ezartzeari deagokionez; eta c) ortoprotesi-produktuak berritzeko eta konpontzeko prozedurak sinplifikatu eta hobetzea, itxarote-denborak eta administrazio-zamak murriztuz”.
Xedapen indargabetzailea. Arau-indargabetzea.
Indarrik gabe uzten dira foru lege honetan xedatutakoarekin kontraesanean dauden maila bereko edo txikiagoko xedapen guztiak.
Azken xedapena. Indarra hartzea.
Foru lege honek Nafarroako Aldizkari Ofizialean argitaratua izan eta biharamunean hartuko du indarra.
